
Аңдатпа. Бұл мақалада ағылшын тілі сабақтарында жобалық іс-əрекетті қолданудың 

əдістемелік негіздері қарастырылады. Қазіргі білім беру жүйесінде оқушылардың оқу 

мотивациясын арттыру мəселесі ерекше маңызға ие, себебі жаһандану жағдайында шет 

тілін меңгеру тұлғаның дамуы мен қоғамға бейімделуінің маңызды шартына айналып 

отыр. Жобалық іс-əрекет – оқушыларды белсенділікке, шығармашылыққа, дербес 

ойлауға, жауапкершілікке тəрбиелейтін тиімді əдістердің бірі. Жобалық жұмыс 

барысында оқушы тек тілдік құзыреттілікті ғана емес, сонымен бірге функционалдық 

сауаттылықты, сыни ойлау дағдыларын, ынтымақтастық қабілетін меңгереді. Мақалада 

жобалық іс-əрекетті ұйымдастырудың теориялық жəне тəжірибелік аспектілері, оның 

мотивациялық əсері, оқушылардың пəнге деген қызығушылығын қалыптастырудағы орны 

талданады. Сондай-ақ отандық жəне шетелдік ғалымдардың еңбектеріне сүйене отырып, 

жобалық оқытудың тиімділігі дəлелденеді. Ғалымдар жобалық əдістің оқу процесінде 

кілттік құзыреттіліктерді дамытуға, метапəндік нəтижелерге қол жеткізуге жəне 

оқушылардың жеке мүмкіндіктерін ашуға ықпал ететінін айтады. Осы тұрғыдан алғанда 

ағылшын тілі сабақтарында жобалық іс-əрекетті пайдалану оқушылардың оқу 

мотивациясын арттырудың пəрменді құралы ретінде қарастырылады. Мақала соңында 

жобалық əдісті қолданудың нақты тəжірибелік ұсыныстары беріледі.  

Кілт сөздер: Жобалық іс-əрекет, ағылшын тілі, мотивация, əдістемелік негіздер, 

функционалдық сауаттылық, құзыреттілік, метапəндік нəтиже, оқу үдерісі, оқушы 

белсенділігі, педагогикалық тəжірибе. 

 

 

 

Қазіргі заманда білім беру жүйесі оқушылардың жеке 

тұлғалық дамуына, олардың шығармашылық қабілеттерін ашуға 

жəне пəнге деген тұрақты қызығушылығын арттыруға бағытталған. 

Əсіресе, шет тілін үйретуде оқушының мотивациясы басты рөл 

атқарады. Ағылшын тілі – халықаралық қарым-қатынастың, ғылым 

мен технологияның тілі болғандықтан, оны меңгеруге деген 

ынтаны күшейту əдістемелік тұрғыдан терең зерттеуді қажет 

етеді. Осы орайда жобалық іс-əрекет əдісін қолдану ерекше 

мəнге ие. 

Богданова Е.С. өзінің зерттеуінде жобалық іс-əрекеттің 

тиімділігін бағалау критерийлерін айқындай отырып, «оқушының 

жобаға қатысуы оның танымдық қызығушылығын арттырып қана 

қоймай, оқу процесіне белсенді араласуына мүмкіндік береді» 

деді [1,214]. Бұл пікір жобалық əдістің оқу мотивациясына 

тікелей əсер ететінін көрсетеді. Шын мəнінде, жобалық жұмысқа 

тартылған оқушы оқу процесінде жай тыңдаушы немесе орындаушы 

емес, білімді ізденуші əрі жасаушы рөлінде болады. Оның қолына 

берілген тапсырма дайын жауапты қайталау емес, нақты бір 

мəселені өздігінен шешу болғандықтан, оқушыны ойлануға, 

талдауға, шығармашылықпен ізденуге итермелейді. Бұл 

əрекеттердің барлығы танымдық қызығушылықты оятып қана 

қоймай, оқу мотивациясын ұзақ мерзімге сақтауға ықпал етеді. 

Мəселен, ағылшын тілі сабағында оқушыларға «Менің сүйікті 

қалам» тақырыбында шағын жоба жасау ұсынылды делік. Дəстүрлі 

əдісте оқушылар оқулықтағы мəтінді жаттап, бірнеше сұраққа 

жауап беруі мүмкін. Ал жобалық іс-əрекет аясында оқушылар өз 

қаласы туралы ақпарат жинап, фотосуреттерді пайдаланып 

ағылшын тілінде слайд-презентация əзірлейді, қала тарихы, 

мəдени орындары, туристік мүмкіндіктері жөнінде мəтіндер 

құрастырады. Нəтижесінде оқушы тек дайын ақпаратты 

қолданбайды, ол оны іздеп табады, өңдейді жəне ағылшын тілінде 

шығармашылық тұрғыда жеткізеді. Қорғау барысында өзінің 

еңбегін таныстырып, мұғалім мен сыныптастары тарапынан қолдау 

тапқан оқушы келесі жобада да белсенділік көрсетуге 

ынталанады. Осыған ұқсас тағы бір мысалды алсақ, 8-сынып 

оқушыларына «Қазақстандағы экотуризм мүмкіндіктері» тақырыбы 

берілді. Жоба барысында балалар табиғи саябақтар мен қорықтар 

жайында деректер іздеді, ағылшын тіліндегі дереккөздермен 

танысты, туристік буклет үлгісін жасап көрді. Соңғы кезеңде 

олар топ болып өз жұмыстарын ағылшын тілінде қорғады. 

Оқушылардың айтуынша, «бұл жоба кезінде біз тек жаңа сөздерді 

жаттап қана қоймай, оларды шынайы мəтінде қолдандық, ағылшын 

тілінде сөйлегенде өзімізді сенімді сезіндік». Мұндай 

тəжірибе оқушылардың оқу процесіне деген көзқарасын өзгертіп, 

олардың ағылшын тілін өмірлік қажеттілік ретінде қабылдауына 

ықпал етеді. Жобалық əдіс оқушыларға өз еңбегінің нəтижесін 

көруге мүмкіндік береді. Бұл – мотивацияның ең қуатты көзі. 

Мысалы, оқушы жасаған постерін мектеп қабырғасына іліп 

қойғанда немесе оның бейнеролигі сыныпта көрсетілгенде, ол өз 

жұмысының құндылығын сезінеді. Бұл өз кезегінде «менің 

еңбегім маңызды» деген сенімді қалыптастырады. Осы сенім жаңа 

жобаларға деген ынтаны арттырып, оқу процесіне белсенді 

қатысуға жол ашады. Демек, Богданова Е.С. айтқандай, жобалық 

іс-əрекет тек қосымша əдіс емес, оқушының ішкі мотивациясын 

оятатын қуатты құрал болып табылады. Оқушы өз еңбегінің 

нəтижесін көрген сайын, ол тек ағылшын тілін үйреніп қана 

қоймай, өзіне деген сенімі нығайып, жаңа жетістіктерге 

ұмтылады. 

Грищенко Л.М. жобалық іс-əрекетті «оқушылардың кілттік 

құзыреттіліктерін қалыптастырудың пəрменді құралы» деп атап 

көрсетті [2,20]. Бұл ойдың астарында жобалық əдістің тек 

тілдік білімді меңгерумен шектелмей, оқушыны тұлғалық 

тұрғыдан жан-жақты дамытатын қуатты əлеуеті бар екендігі 

жатыр. Кілттік құзыреттіліктер – қазіргі білім беру жүйесінде 

аса маңызды ұғым, ол оқушының білімді өмірлік жағдаяттарда 

қолдана алу, ақпаратпен жұмыс істей алу, сыни тұрғыдан ойлау, 

қарым-қатынас орнату, шығармашылық қабілеттерін дамыту сияқты 

əмбебап дағдыларын қамтиды. Ағылшын тілі сабақтарында жобалық 

іс-əрекеттің бұл қыры ерекше айқын көрінеді. Мəселен, 

оқушыларға «Менің болашақ мамандығым» тақырыбында шағын жоба 

жасау тапсырылса, олар тек сөздер мен сөйлемдерді жаттап қана 

қоймайды. Жоба барысында əр оқушы өзіне ұнайтын мамандық 

туралы ағылшын тілінде ақпарат іздейді, дереккөздерді 

салыстырады, кəсіби терминдермен танысады. Бұл үдеріс оқушыны 

ақпаратпен жұмыс істеуге үйретіп, зерттеушілік құзыреттілігін 

қалыптастырады. Кейін ол өз жобасын сынып алдында ағылшын 

тілінде таныстырған кезде, көпшілік алдында сөйлеу дағдысы 

дамып, коммуникативтік құзыреттілігі жетіледі. Сондай-ақ, 

жобалық іс-əрекет оқушыны шығармашылық тұрғыдан ойлауға 

баулиды. Мысалы, «Қазақстандағы ұлттық тағамдар» тақырыбында 

жоба жасаған топ дəстүрлі тағамдар жайында ақпаратты ағылшын 

тілінде жинақтап, бейнеролик түсіріп, оны өз сөзімен 

ағылшынша баяндап берді. Мұнда оқушылар тек тілдік материалды 

жаттап қойған жоқ, олар ұлттық мəдениетті таныстырудың 

креативті жолын тапты. Бұл олардың мəдениетаралық 

құзыреттілігін де қалыптастырды. Жоба жұмысы топтық қарым-

қатынасты да талап етеді. Əр оқушы белгілі бір рөл атқарып, 

бірлесіп жұмыс істегенде, ынтымақтастық құзыреттілігі артады. 

Əдетте біреу ақпарат жинаса, екіншісі мəтін құрастырады, 

үшіншісі суреттерді өңдейді, ал тағы біреуі презентация 

жасайды. Осындай бөлініс барысында əр оқушы өзінің 

жауапкершілігін сезінеді, бір-бірімен тіл табысады, ортақ 

шешім қабылдайды. Мұндай ортада тұлғаның əлеуметтік дағдылары 

қалыптасып, болашақ өміріне қажетті құзыреттіліктер дамиды. 

Грищенко Л.М. атап өткендей, жобалық іс-əрекет – əмбебап 

құрал. Ол тіл үйретумен қатар, оқушының ізденімпаздығын, 

шығармашылық қабілетін, жауапкершілігін дамытады. Оқушы 

жасаған жобасын көпшілік алдында қорғаған сəтте өзінің 

еңбегін бағалап қана қоймай, сыни тұрғыдан ойлауды, 

пікірталаста өз көзқарасын дəлелдеуді үйренеді. Бұл – 

білімнің өмірмен байланысын нығайтудың, оқушыны жан-жақты 

тұлға етіп тəрбиелеудің сенімді жолы. 

Громова Л.А. функционалдық сауаттылық пен жобалық іс-

əрекеттің байланысын қарастыра отырып, «функционалдық 

сауаттылық тек теориялық білімді меңгеру емес, оны өмірлік 

жағдаяттарда қолдана алу қабілеті арқылы дамиды» деді [3,38]. 

Бұл ой ағылшын тілін оқытуда ерекше маңызға ие. Себебі тілдің 

басты қызметі – қарым-қатынас жасау, яғни адам алған білімін 

өмірде қолдана білуі тиіс. Егер оқушы тек грамматикалық 

ережелерді жаттап, дайын сөздерді қайталай берсе, ол шынайы 

қарым-қатынаста еркін сөйлеуге дайын болмайды. Ал жобалық іс-

əрекет арқылы оқушылар алған білімдерін өмірлік жағдаяттарда 

қолдануға мүмкіндік алады. Мəселен, «Менің сүйікті фильмім» 

тақырыбы бойынша жоба жасаған оқушылар фильмнің қысқаша 

мазмұнын ағылшын тілінде баяндап қана қоймай, оны 

сыныптастарымен талқылап, пікір алмасты. Олар бір-біріне 

сұрақ қойып, кейіпкерлердің əрекеттерін бағалап, өз ойларын 

ағылшын тілінде жеткізді. Бұл əрекет теориялық білімнің 

тəжірибеде қолданылуына нақты мысал болды. Мұндай жағдайда 

оқушы тек сөздік қорын арттырып қоймайды, сонымен бірге 

функционалдық сауаттылығы да қалыптасады, себебі ол тілді 

нақты өмірлік жағдаятқа бейімдеп пайдаланады. Тағы бір мысал 

ретінде «Шетелге сапарды жоспарлау» жобасын алуға болады. 

Оқушылар шағын топтарға бөлініп, Англияға немесе АҚШ-қа 

баруды жоспарлайды. Олар интернеттен қонақүй бағаларын, көлік 

билеттерін, көрікті жерлер туралы ақпараттарды іздейді, сол 

мəліметтерді ағылшын тілінде кесте немесе презентация түрінде 

ұсынады. Бұл жұмыс барысында оқушы тек жаңа сөздермен танысып 

қана қоймай, шынайы өмірде кездесетін жағдаяттарға 

дайындалады. Ертеңгі күні ол шетелге шыққанда осы тəжірибесін 

пайдаланып, қажетті сөздерді дұрыс қолдана алады. Громова 

айтқандай, функционалдық сауаттылық – білімді қолдану 

қабілеті. Ағылшын тілі сабағында оқушы тек «Present Simple» 

немесе «Past Continuous» деген грамматикалық формаларды 

жаттап қойса, бұл толыққанды сауаттылықты көрсетпейді. Ал 

егер ол өз өмірінен мысал келтіріп, «Мен кеше футбол ойнадым», 

«Мен ертең кітапханаға барамын» деп еркін сөйлесе, міне, бұл 

– білімнің өмірмен байланысының дəлелі. Жобалық əдіс осы 

байланысқа тікелей жағдай жасайды. Сондықтан ағылшын тілін 

оқытуда жобалық іс-əрекет оқушылардың функционалдық 

сауаттылығын дамытуда маңызды рөл атқарады. Олар əр жобада 

шынайы өмірге жақын тақырыптарды зерттеп, оларды ағылшын 

тілінде талқылаған сайын, тілдік білімдерін қолдануды 

үйренеді. Бұл – олардың ертеңгі өмірінде ағылшын тілін еркін 

əрі сенімді пайдалануға жол ашатын ең тиімді əдістердің бірі. 

Окуненко Л.А. мен əріптестері көркемдік қабілеті жоғары 

балалармен жүргізген зерттеулерінде жобалық əдістің тұлғалық 

қасиеттерді дамытудағы рөлін атап өтті. Олар «жобалық жұмыс 

оқушылардың өзіндік ойлауын, шығармашылық қабілетін дамыта 

отырып, олардың оқу іс-əрекетіне деген жауапкершілігін 

арттырады» деді [4,30]. Бұл ой ағылшын тілі сабақтарында да 

өзекті, өйткені тіл үйрену үдерісі шығармашылықпен тығыз 

байланысты. Шет тілін меңгеру барысында оқушылар тек дайын 

үлгілерді қайталап қоймай, өз ойларын жаңа формада білдіруі 

қажет. Бұл үдеріс шығармашылық қабілеттерді дамытуды, өзіндік 

ойлау жүйесін қалыптастыруды талап етеді. Мысалы, ағылшын 

тілі сабағында «Менің сүйікті ертегім» тақырыбында жоба жасау 

кезінде оқушылар белгілі бір ертегіні таңдап, оны ағылшын 

тіліне бейімдеп сахналайды. Бұл жұмыс барысында балалар тек 

мəтінді жаттап қоймайды, олар сахналық бейнелер жасайды, 

костюмдер ойластырады, диалогтарды өңдеп, кейде өз тарапынан 

жаңа эпизодтар қосады. Мұндай əрекеттер шығармашылық қиялды 

дамытады, оқушылардың топпен жұмыс істеуіне жағдай жасайды 

жəне ең бастысы – олар өз еңбектеріне жауапкершілікпен 

қарайды. Тағы бір мысал ретінде «Ағылшын тілінде мектеп 

газетiн шығару» жобасын алуға болады. Бұл жоба аясында 

оқушылардың бір бөлігі мақалалар жазады, екіншісі сұхбат 

жүргізеді, үшіншісі дизайнға жауап береді, ал басқалары 

редакциялау жұмыстарын атқарады. Газет дайын болған соң, оны 

сынып ішінде таратып, талқылау жүргізіледі. Мұндай əрекет 

балаларды шығармашылық тұрғыда ойлауға баулиды, ақпаратты 

өңдеуді үйретеді, əрі ортақ жұмысты табысты аяқтау үшін 

əрқайсысының жеке жауапкершілігін арттырады. Оқушылар газетті 

ұсынған сəтте өз еңбектерін бағалап, үлкен қанағат сезімін 

бастан кешіреді. Ағылшын тілін үйрену барысында жобалық əдіс 

арқылы шығармашылықты дамыту оқушының өзіндік ойлауын 

қалыптастыруға ерекше ықпал етеді. Окуненко мен 

əріптестерінің пікірінше, «шығармашылық қабілет – бұл тек 

өнер саласына тəн емес, ол кез келген пəнді игеру процесінде 

көрінеді» [4,30]. Шынында да, ағылшын тілі сабағында эссе 

жазу, бейнеролик түсіру, сұхбат ұйымдастыру сияқты жобалық 

тапсырмалар оқушылардың ойлау шекарасын кеңейтеді. Олар 

стандартты үлгіден шығып, өз көзқарастарын жаңа формада 

жеткізуді үйренеді. Жобалық іс-əрекет сонымен қатар 

оқушыларды жауапкершілікке баулиды. Əрбір топтық жұмыста 

əркім өз міндетін орындамаса, жоба толыққанды шықпайды. 

Сондықтан оқушылар өз тапсырмаларына мұқият қарап, уақытында 

орындауға дағдыланады. Бұл қасиет олардың болашақ өмірінде де 

қажет болатын маңызды тұлғалық сапаға айналады. Демек, 

Окуненко Л.А. айтқандай, жобалық əдіс оқушылардың 

шығармашылық қабілеттерін дамытуда ғана емес, олардың өзіндік 

ойлауын қалыптастыру мен оқу іс-əрекетіне деген 

жауапкершілігін арттыруда да шешуші рөл атқарады. Бұл 

қасиеттер ағылшын тілін үйрену процесінде табысты нəтижеге 

жетудің негізгі кепілі болып табылады. 

Петунин О.В. болса, жобалық жəне ғылыми-зерттеу іс-

əрекетінің метапəндік нəтижелерге жеткізетінін баса айтты. 

Оның пікірінше, «оқушылардың зерттеушілік қабілеттерін дамыту 

арқылы олар пəндік білімді терең меңгеріп қана қоймай, жалпы 

оқу стратегияларын игереді» деді [5,1873]. Бұл ой ағылшын 

тілін оқытуда айрықша өзекті, себебі тіл үйрену тек 

грамматикалық құрылымдар мен сөздік қорды меңгерумен 

шектелмейді, ол оқушыны жаңа білімді іздеуге, оны қолдануға, 

əрі жалпылап басқа жағдайларға көшіруге үйретеді. Жобалық-

зерттеу іс-əрекеті осы мақсатқа қол жеткізудің тиімді жолы 

болып табылады. Мəселен, ағылшын тілі сабағында «Ғаламдық 

экологиялық мəселелер» тақырыбына арналған жоба 

ұйымдастырылғанда, оқушылар тек дайын мəтіндерді оқумен 

шектелмей, экология тақырыбына қатысты шетелдік сайттардан 

ақпарат іздейді. Олар ағылшын тіліндегі мақалаларды талдап, 

қажетті деректерді жинақтап, өз ойларын эссе немесе баяндама 

түрінде ағылшынша жеткізеді. Бұл тапсырма оқушыларға пəндік 

білімді – жаңа сөздер мен грамматикалық құрылымдарды – 

меңгертуімен қатар, оларды ақпарат іздеу, талдау, сыни ойлау 

сияқты жалпы оқу стратегияларын қолдануға үйретеді. Осылайша, 

жоба метапəндік нəтижелерге əкеледі. Тағы бір мысал ретінде 

«Қазақстандағы туризмді дамыту» тақырыбындағы зерттеу жобасын 

алуға болады. Оқушылар шағын топтарға бөлініп, əр топ белгілі 

бір аймақты зерттейді. Бір топ Алматы облысының тау туризмін 

таныстырады, екінші топ Маңғыстау өңіріндегі тарихи 

ескерткіштерді сипаттайды, үшінші топ Астана қаласының мəдени 

туризм мүмкіндіктерін сипаттайды. Əр топ өз мəліметтерін 

ағылшын тілінде жинақтап, презентация жасайды. Бұл жерде олар 

жаңа сөздерді жай жаттап қоймай, мəтін құрастыруда жəне 

көпшілік алдында баяндауда тиімді қолданады. Бұл – тілдік 

құзыреттіліктің нақты өмірлік жағдаймен ұштасқан үлгісі. 

Петунин айтқандай, зерттеушілік қабілеттерді дамыту тек 

пəндік білімді тереңдетіп қоймай, жалпы оқу дағдыларын 

қалыптастырады. Мысалы, жоба барысында оқушылар дереккөздерді 

салыстыруды, маңызды ақпаратты таңдауды, оны жүйелеуді 

үйренеді. Бұл дағдылар кейін басқа пəндерді оқуда да қажет 

болады. Ағылшын тілін үйрену барысында олар өз зерттеуін 

ағылшын тілінде жүргізіп, нəтижесін де осы тілде 

ұсынғандықтан, тілді қолданудың табиғи ортасы қалыптасады. 

Сонымен қатар, ғылыми-зерттеу сипатындағы жобалар оқушылардың 

сыни тұрғыдан ойлау қабілетін дамытады. Олар ақпаратты көзсіз 

қабылдамай, оның шынайылығын тексеруге, дəлелдер келтіруге, 

өз көзқарасын қорғауға үйренеді. Мұндай əрекеттер оқушыны 

пассивті орындаушыдан белсенді ізденушіге айналдырады. 

Тютюнникова С.В. жобалық жəне зерттеу іс-əрекетінің мəнін 

талдай отырып, «оқу мотивациясын арттырудың ең тиімді жолы – 

оқушыларды оқу процесінің белсенді қатысушысына айналдыру» 

деді [6,39]. Бұл ой оқытудағы дəстүрлі тəсілдер мен 

инновациялық əдістердің айырмашылығын айқын көрсетеді. 

Дəстүрлі сабақтарда мұғалім негізгі ақпарат көзі болып, 

оқушылар көбінесе дайын білімді қабылдаушы рөлінде қалады. 

Мұндай жағдайда олардың оқу мотивациясы төмендейді, өйткені 

бала тек жаттап алу арқылы шектеледі, шығармашылыққа, 

ізденіске мүмкіндік аз болады. Ал жобалық іс-əрекет 

жағдайында оқушы өздігінен ізденушіге, зерттеушіге айналады. 

Ол мұғалімнен дайын ақпарат алмайды, керісінше, ақпаратты өзі 

табады, оны талдап, нəтижесін топ алдында қорғайды. Мəселен, 

ағылшын тілі сабағында «Менің сүйікті спорт түрім» 

тақырыбында жоба берілген жағдайда, дəстүрлі əдісте мұғалім 

спортқа қатысты мəтін оқытып, бірнеше жаңа сөзді үйретуі 

мүмкін. Ал жобалық əдісте оқушы өзі таңдаған спорт түрі 

жайында мəлімет жинайды: ол ағылшын тіліндегі мақалаларды 

оқиды, бейнематериал көреді, қажетті сөздерді жазып алады. 

Кейін бұл ақпаратты қысқаша мəтінге айналдырып, оны 

сыныптастарымен бөліседі. Бұл жағдайда оқушы дайын білімді 

қабылдаушы емес, жаңа білімді өндіруші, зерттеуші рөлін 

атқарады. Мұндай əрекет оның сабаққа деген қызығушылығын 

күшейтеді, себебі ол өз еңбегінің нəтижесін көреді. Тағы бір 

мысал ретінде «Қазақстандағы мерекелер» тақырыбын алуға 

болады. Жобалық тəсіл бойынша əр топ белгілі бір мерекені 

таңдап, оның тарихын, дəстүрін, қазіргі қоғамдағы аталып 

өтілу ерекшеліктерін зерттейді. Жиналған ақпаратты ағылшын 

тілінде постер немесе презентацияға айналдырады. Қорғау 

барысында əр топ өз жобасын ұсынады, басқа топ сұрақтар қояды. 

Бұл үдерістің əр кезеңінде оқушы белсенді қатысушы болып 

табылады: ол ақпаратты іздейді, оны талдайды, топ ішінде 

талқылайды, соңында көпшілік алдында таныстырады. Бұл тəсіл 

оқушыны пассивті қабылдаушыдан белсенді зерттеушіге 

айналдыратынын тəжірибе айқын дəлелдейді. Əдетте дəстүрлі 

сабақта кейбір оқушылар енжар қалып қояды, тек мұғалімнің 

сұрағына қысқаша жауап берумен шектеледі. Ал жобалық əдісте 

əрбір оқушыға белгілі бір рөл беріледі: біреуі ақпарат 

жинайды, екіншісі мəтінді аударады, үшіншісі безендіреді, 

төртіншісі сөйлеуші болады. Əр оқушының жауапкершілігі 

болғандықтан, ешкім тыс қалмайды. Бұл олардың сабаққа қатысу 

белсенділігін арттырып қана қоймай, оқу процесіне 

қызығушылығын күшейтеді.Жалпы алғанда, жобалық іс-əрекеттің 

оқу мотивациясын арттырудағы рөлі бірнеше қырынан көрінеді. 

Біріншіден, ол оқушылардың қызығушылығын оятады, себебі олар 

өздері таңдаған тақырыппен айналысады. Екіншіден, ол 

дербестікті дамытады, өйткені оқушы өз бетімен ақпарат іздеп, 

оны жүйелеуді үйренеді. Үшіншіден, ол əлеуметтік дағдыларды 

жетілдіреді: топпен жұмыс істеу, пікір алмасу, бірлескен 

шешім қабылдау қабілеттері дамиды. Төртіншіден, ол 

практикалық нəтижеге жетелейді, яғни оқушы өзінің еңбегін 

көрнекі түрде көрсетеді. Ағылшын тілі сабақтарында жобалық 

əдісті қолданудың нақты мысалдарына тоқталсақ, оқушыларға 

белгілі бір елдің мəдениеті туралы презентация дайындау, 

ағылшын тілінде шағын зерттеу жүргізу, бейнеролик жасау, 

сұхбат алу, эссе жазу сияқты тапсырмалар беруге болады. Мұндай 

жұмыстар оқушыларды тек тілдік біліммен шектемей, оны өмірде 

қолдануға мүмкіндік береді. Сонымен қатар жобалық іс-əрекетті 

ұйымдастыру барысында мұғалімнің рөлі өзгереді. Ол енді 

негізгі ақпарат беруші емес, оқушылардың іс-əрекетін 

бағыттаушы, кеңесші, серіктеске айналады. Мұғалім оқушыны 

қызықтыратын тақырыптарды анықтап, жобаны жоспарлауға 

көмектеседі, бірақ негізгі жұмысты оқушы өзі атқарады. Бұл 

тəсіл оқушылардың өз оқуына деген жауапкершілігін арттырады. 

Ағылшын тілі сабақтарында оқушылардың оқу мотивациясын 

арттыру мақсатында жүргізілген зерттеу жұмысы екі сыныпқа 

негізделіп ұйымдастырылды. Эксперименттік алаң ретінде 

қаладағы жалпы білім беретін мектептің 8 «А» жəне 8 «Б» 

сыныптары таңдап алынды. Оқушылардың деңгейлері, жас 

ерекшеліктері, бағдарламалық талаптары шамалас болғандықтан, 

екі сыныпты салыстыру əдістемелік тұрғыдан орынды деп 

саналды. Эксперименттің басты мақсаты – жобалық іс-əрекеттің 

оқушылардың ағылшын тілін үйренуге деген ынтасы мен 

белсенділігіне əсерін анықтау.  

Зерттеу жұмысының барысында 8 «А» сыныбына дəстүрлі оқыту 

əдістері қолданылды. Мұнда сабақтар негізінен оқулықпен 

жұмыс, грамматикалық жаттығулар, дайын мəтіндерді оқу, 

сөздерді жаттау сияқты əдістер арқылы жүргізілді. Бұл тəсілде 

мұғалімнің рөлі ақпарат беруші ретінде айқын көрінді, ал 

оқушылардың басты міндеті – ұсынылған білімді қабылдау, есте 

сақтау жəне қайталау болды. Мұндай əдісте оқушылардың 

белсенділігі төмендеу болып, оқу процесі көбіне мұғалімнің 

бақылауында қалды. Ал 8 «Б» сыныбында жобалық іс-əрекетке 

негізделген оқыту ұйымдастырылды. Мұнда əр топқа ағылшын 

тілінде шағын жобалар жасау тапсырылды. Жобалардың 

тақырыптары оқушылардың қызығушылықтарына сəйкес таңдалды: 

бір топ «Ұлыбританиядағы мектеп өмірі мен Қазақстандағы 

мектеп өмірін салыстыру» тақырыбын алса, екінші топ 

«Қазақстандағы экотуризм мүмкіндіктерін ағылшын тілінде 

таныстыру» тақырыбын зерттеді. Үшінші топ «Менің сүйікті 

жазушым жəне оның шығармашылығы» тақырыбында жұмыс істеді. Əр 

жоба барысында оқушылар интернеттен ақпарат жинап, ағылшын 

тілінде мəтін құрап, постерлер мен презентациялар əзірледі, 

топ алдында сөйледі. 

Жоба жұмысының кезеңдері бірнеше сатыдан тұрды: бірінші 

– тақырып таңдау жəне жоспар құру, екінші – ақпарат іздеу 

жəне талдау, үшінші – нəтижелерді ағылшын тілінде рəсімдеу, 

төртінші – қорғау. Мұғалім бұл үдерісте бағыт беруші, кеңесші 

рөлін атқарды. Негізгі жұмысты оқушылардың өздері орындады. 

Эксперимент нəтижелерін бағалау үшін екі тəсіл қолданылды: 

сауалнама жəне бақылау. Сауалнамада оқушылардың ағылшын тілін 

үйренуге деген қызығушылығы, топтық жұмысқа көзқарасы, жаңа 

əдіске қатысты пікірі сұралды. Бақылау барысында олардың 

сабақтағы белсенділігі, тапсырмаларды орындауға деген ынтасы, 

топ ішінде қарым-қатынасы бағаланды. 

Алынған нəтижелерге тоқталсақ, 8 «А» сыныбында дəстүрлі 

əдіспен оқыған оқушылардың 40 пайызы ғана ағылшын тілін 

үйренуге қызығушылық білдіргенін көрсетті. Сабақтағы 

белсенділігі орташа деңгейде болды, топтық жұмыста кейбір 

оқушылар енжарлық танытты. Олардың көбі «сабақта көп жаттығу 

жасаймыз, бірақ қызықты тапсырмалар аз» деп жауап берді. Бұл 

олардың мотивациясының салыстырмалы түрде төмен екенін 

дəлелдеді. Ал 8 «Б» сыныбындағы нəтижелер мүлде басқаша болды. 

Жобалық əдіспен жұмыс істеген оқушылардың 75 пайызы ағылшын 

тілін үйренуге деген ынтасының артқанын атап өтті. Олардың 

көбі «өзіміз зерттеп, презентация жасаған кезде тілді қолдану 

жеңіл əрі қызықты болды» деді. Сабақтағы белсенділік 

айтарлықтай жоғарылады: оқушылар бір-бірімен пікір алмасып, 

шығармашылық қабілеттерін көрсетті, топтық жұмысқа ынтамен 

араласты. Сапалық тұрғыдан талдағанда 8 «Б» сыныбындағы 

оқушылардың сөйлеу дағдылары мен сөздік қорының белсенді 

қолданылуы артқаны байқалды. Олар өз ойларын еркін жеткізуге 

тырысты, қателіктерден қорықпай сөйледі. Дəстүрлі 

сыныптағыдай жаттанды жауаптар азайды, керісінше, тілдік 

қарым-қатынастың табиғи түрлері дамыды. 

Жүргізілген зерттеу нəтижелері бойынша мынадай қорытынды 

жасауға болады: жобалық іс-əрекет оқушылардың ағылшын тілін 

үйренуге деген қызығушылығын арттырып қана қоймай, олардың 

сабақтағы белсенділігін, шығармашылық қабілетін, топпен жұмыс 

істеу дағдысын дамытады. Дəстүрлі əдіс оқушыларға белгілі бір 

білім берумен шектелсе, жобалық əдіс сол білімді тəжірибеде 

қолдануға үйретеді. Сондықтан ағылшын тілі сабақтарында 

жобалық іс-əрекетті жүйелі түрде қолдану оқу мотивациясын 

арттырудың пəрменді жолы болып табылады. 

Қорыта айтқанда, жобалық іс-əрекет əдісі ағылшын тілі 

сабақтарында оқушылардың оқу мотивациясын арттырудың пəрменді 

құралы ретінде қарастырылады. Ғалымдардың пікірлері мен 

тəжірибелік зерттеулер көрсеткендей, бұл əдіс оқушылардың 

құзыреттіліктерін дамытып қана қоймай, олардың тіл үйренуге 

деген ынтасын күшейтеді. Осыған байланысты, жобалық оқытуды 

ағылшын тілі сабақтарында жүйелі түрде қолдану оқушылардың 

оқу жетістігін арттырып, олардың болашақта бəсекеге қабілетті 

тұлға болып қалыптасуына жағдай жасайды. 

